
Inatsisartuni ilaasortaq Malik Berthelsen 

Siumut 

 

§ 37 naapertorlugu apeqqummut nr. 2012-217-imut akissuteqaat Ineqarnermut 

akiliutit qaffanneqarnissaannut tunngasoq  

 

Asasara Malik Berthelsen 

 

Ineqarnermut akiliutit qaffanneqarnissaat pillugu apeqqutinut nassiussannut qujanaq. 

Siullermik apeqqutitit issuarneqarput, akissutinnik malitseqartinneqarlutik. 

 

1. Pisortat inissiaataanni annertunerpaamik (50 %) akitsorneqartussat 

taamaallaat naalakkersuisunit atorfilittaannillu najugarineqarpat? 

 

Akissut:  

Matuma kinguliani allassimasut inissianik attartortitsisarneq pillugu Inatsisartut 

peqqussutaanni nr. 2-mi, 12. maj 2005-imeersumi takuneqarsinnaapput: 

“Naalakkersuisoqarfinni ataasiakkaani naalakkersuisunut ilaasortanut pisortanullu 

inissianik innersuussisarnissamut Namminersornerullutik Oqartussat inissianik, 

Naalakkersuisunut pisortanullu inissiatut taagorneqartunik arlaqartunik 

immikkoortitassanik inniminniissapput. 

Imm. 2. Naalakkersuisunut pisortanullu inissiat, tak. imm. 1, pingaarnerutillugu 

tassaasassapput ilaqutariinnut ataatsinut illut imaluunniit illut affarleriit. 

Imm. 3. Imm. 1-imi taaneqartunut inissianik innersuussinermi inissianut ataasiakkaanut 

inoqutigiinni inuit qanoq amerlatiginissaat piumasaqaataanngilaq. 

Imm. 4. Inissiat imm. 1-imi taaneqartut najugaqatigiiffimmut nammineq ingerlasumut, 

ingerlatsinermut tapiiffigineqarsinnaasumut imaluunniit ingerlatsinermi immikkut ittumik 

aningaasartuutinut matusissutissanik tapiiffigineqarsinnaasumut inissinneqassapput. 

Tassalu Naalakkersuisunut aammalu Namminersorlutik Oqartussani 

Naalakkersuisoqarfinni pisortanut inissianut najugaqarfimmik pilersitsisoqarsimavoq. 

Nalinginnaasumik Naalakkersuisuni ilaasortat kisimik najugaqarfimmit tassannga 

inissianik pilersorneqartarput, naalakkersuisoqarfinni pisortat inissianik 

namminerisaminnik pigisaqartarmata. Taamaattumik ineqarnermut akiliutit qaffaatissaat 

Naalakkersuisuni ilaasortanut sunniuteqartussaapput, Namminersorlutik Oqartussani 

atorfilinnut sunniuteqartussaanatik. 

2. Annertunerpaamik akitsorneqartussat innissiat qanoq amerlatigisut 

pineqarpat? 

 

AKISSUT:  

Najugaqarfik mikisunnguuvoq, maannakkut 14-inik inissiartaqarluni. 

 

3. Annertunerpaamik akitsorneqartussat taamaallaat Nuummi 

inissisimappat? 

 

Akissut:  

Aap. 

 

 

Inussiarnersumik inuulluaqqusillunga 

 

 

 

Jens B. Frederiksen 


